
139

Atre træ zovenette allegre e belle

Ne-ô stesso scito ëan assettæ con lô:

Ma a primma a e superava, comme e stelle

Vinse a luña in bellessa e a luña ô sô:

Se a-e fattesse e træ Grazie paivan quelle,

Questa a paiva a moæ stessa de l'Amô:

Quelle do lago paivan e Scirene,

E questa a Circe de quell’isoe amene.


140

De l’amabile amiga de Fernando

Due ëan assettæ da-i fianchi e uña da-i pê;

E quæxi in attenzion d’ûn so comando

Stavan tûtte co-i eûggi attenti a lê;

Spiegando a-ô tempo mæximo cantando

Voxi, che paivan vegnûe zû da-ô Çê,

E uña tà melodia, che chi a sentiva

De dolcezza e d’amô tutto a l’impiva.


141

L’atra a-ô zoveno i êuggi avidi e fissi

Tegnindo, comme avaro in sce un tesöu,

A cea a gh’accosta ä cea, mescciando a-i rissi

Neigri de quello i so che paivan d’öu;

E a bella bocca, sorve a quæ gh’ëan missi

Duî belli mostascetti de cö möu,

Strenzendoselo a-ô sen adaxo adaxo

D’intanto intanto a va cioccando ûn baxo.


142

Combattûo allôa Fernando internamente

Dä memoia e da-ô vivo despiaxeî

Do naufraggio e da perdita recente,

Dä voxe da raxon e do doveî,

E da-i allettamenti do presente

Teatro de godimenti e de piaxeî,

O riçeveiva e frasche da lasciva

Ninfa con attitûdine pasciva.

